Cnoi Cil gyda Ben


Gobaith Mewn Gweddi

Ydy Duw yn ateb gweddi?  Tybed wyt ti wedi gweddïo am rhywbeth yn ddiweddar ac wedi cael siom?  Mae’n teimlo fel petai Duw heb glywed, am nad ydy’r peth roeddet ti’n gofyn amdano wedi digwydd.

Efallai dy fod ti wedi gofyn a gofyn am rywbeth.  Bob tro rwyt ti’n gweddïo mae’n mynd yn anoddach i gredu, ond rwyt ti’n gofyn beth bynnag.  Ac rwyt ti’n dal i aros am ateb.

Fe ddwedodd Iesu y ddau beth yma am weddïo: “Daliwch ati i ofyn a byddwch yn ei gael; chwiliwch a byddwch yn dod o hyd iddo; curwch a bydd y drws yn cael ei agor” ac “Credwch chi fi, bydd fy Nhad yn rhoi i chi beth bynnag a ofynnwch i mi am awdurdod i’w wneud”.

Yn gyntaf mae Iesu yn dweud bod angen dal ati wrth weddïo. Mae’n ddigon hawdd rhoi’r ffidil yn y to ac roedd Iesu’n gwybod hynny.  Ond mae o’n addo y bydd ateb yn dod wrth i ni gario mlaen i ddod â’n gweddïau i Dduw.

Y cwestiwn mawr ydy “a ydw i’n gofyn am y pethau iawn?”  Dyna lle mae’r ail beth yn helpu.  Yn ôl Iesu, fe fydd Duw yn rhoi beth bynnag rwyt ti’n gofyn cyn belled â dy fod yn gofyn i Iesu am awdurdod.  Beth mae hynny’n ei olygu?  

Wel yn syml iawn mae’r ateb i’n gweddïau yn dod trwy Iesu.

Oherwydd hynny, mae’n rhaid i’r hyn rydyn ni’n ei ofyn fod yn ôl beth mae Iesu ei eisiau i ni.  Os ydw i’n gofyn am fwy o arian poced er mwyn gallu brolio o flaen fy ffrindiau, mae’n debyg mai ‘na’ fydd yr ateb.  Ond pan ydw i’n gofyn am y pethau sy’n plesio Duw ac yn dod â chlod i Iesu fe fydd Duw yn rhoi yn hael.

